
 

 
CORFF LLYWODRAETHOL – GOVERNING BODY 

15 - 16 Ebrill - April 2026 

 
Cynnig aelod preifat - a gynigiwyd gan Sue Hurrell a’i eilio gan Emma Dale 

 

Papur Esboniadol – Grŵp Cyflawni Croesawu Anabledd  

Awduron: Sue Hurrell, Ruth Coombs, Heather Payne, Emma Dale, James 

Lawson, John Gillibrand 

Crynodeb Gweithredol 

Dylai ein heglwysi fod yn lleoedd croesawgar i bawb, gan gynnwys pobl anabl a 

niwrowahanol. Mae dilyn esiampl Iesu yn golygu rhoi blaenoriaeth uchel i bobl sy'n 

wynebu rhwystrau i gymryd rhan mewn cymdeithas. 

Mae'r awduron yn cynnig sefydlu Grŵp Cyflawni Croesawu Anabledd i adeiladu ar yr 

enghreifftiau niferus lle mae gwelliannau eisoes yn cael eu gwneud, i ddatblygu 

polisïau, gwella gwybodaeth, a rhannu arfer da.  

Bydd y grŵp yn cael ei gadeirio gan berson anabl ac yn cynnwys cynrychiolwyr o 

bob esgobaeth. Bydd gan y mwyafrif o'r aelodau brofiad bywyd, gan gynnwys profiad 

o fod yn anabl neu'n niwrowahanol, o fod ag amhariad ar y synhwyrau, neu fel  

gofalwr. Rhagwelir y byddai'r grŵp yn paratoi adroddiad interim ar gyfer y Corff 

Llywodraethol yn sesiwn yr Hydref 2027, yn amlinellu cynnydd ac argymhellion 

pellach, ac y byddai’n cwblhau ei waith o fewn 2 flynedd.  

Beth sydd ei angen? 

Dylai ein heglwysi fod yn lleoedd croesawgar i bawb yn ein cymunedau. Mae’r 

efengylau yn llawn hanesion am Iesu yn estyn allan at bobl anabl, pobl 

wahanglwyfus ac eraill a oedd wedi'u hallgáu gan eu cymdogion neu’n cael eu hofni 

ganddynt.   

Mae dilyn Iesu yn golygu rhoi blaenoriaeth uchel i bobl sy'n wynebu cael eu hallgáu 

o gymdeithas ac ni ddylai unrhyw rwystrau fodoli i gyfranogi’n llawn ym mywyd ein 

heglwys. Er bod llawer o'r hyn sydd ei angen i gael gwared ar rwystrau yn isel o ran 



cost, mae llawer o'n hadeiladau yn hynafol ac felly mae angen cynllunio a chyflawni 

gwelliannau ffisegol yn raddol ar draws ardaloedd cenhadaeth/gweinidogaeth ac 

esgobaethau. 

Pam mae angen hyn? 

Mae Cyfrifiad 2021 yn dangos bod pobl anabl yn 21.6% o boblogaeth Cymru ac, o'r 

deg awdurdod lleol yng Nghymru a Lloegr sydd â'r cyfrannau uchaf o bobl sy'n 

hawlio budd-daliadau anabledd, mae chwech yn Ne Cymru. Dyma'r cymunedau 

rydym ni'n eu gwasanaethu. 

Mae gan lawer o eglwysi gyfleusterau hygyrch ac yn darparu croeso cynnes a 

chynhwysol i newydd-ddyfodiaid, ond mae llawer yn dal i fod â rhwystrau strwythurol 

a diwylliannol. Mae llawer o waith da eisoes wedi dechrau, gydag enghreifftiau o 

ardaloedd gweinidogaeth/cenhadaeth yn cynnal archwiliadau hygyrchedd ac yn 

blaenoriaethu gwelliannau, ynghyd â phrosiectau fel gweithgor niwroamrywiaeth y 

Comisiwn Sefydlog Ymgynghorol ar Litwrgi. Fodd bynnag, rydym yn colli cyfleoedd i 

rannu ac adeiladu ar y gwaith da hwn. 

Mae manteision ariannol i'w cael. Gall eglwysi sydd â mannau cymunedol hygyrch 

godi arian i gefnogi cenhadaeth a gweinidogaeth, yn ogystal â darparu cyfleusterau 

mwy addas ar gyfer gwasanaethau bedydd, priodas, angladdau a digwyddiadau 

cymunedol. 

Ar hyn o bryd nid oes sôn am anabledd yn unrhyw un o'r cwymplenni ar wefan yr 

Eglwys yng Nghymru, nac unrhyw un o’r gwefannau esgobaethol. Mae hyn yn 

golygu nad oes pwynt cyswllt cyntaf i'n cymunedau eglwysig sy'n ceisio arweiniad, 

cefnogaeth neu sydd am ddilysu eu gweithredoedd. Mae'n debygol fod yna 

ddryswch ynglŷn â sut mae deddfwriaeth cydraddoldeb anabledd yn berthnasol i 

safleoedd ac adeiladau, cyflogaeth a thrwyddedu staff a chlerigion, dirnadaeth, 

addoliad a gwasanaethau, gweithgareddau cymdeithasol ac allgymorth cymunedol. 

Y tu hwnt i'r ddeddfwriaeth a'r gofynion rheoleiddio, mae'n debygol y bydd 

amrywiaeth o safbwyntiau am yr hyn y dylem ei wneud i ddarparu croeso cynhwysol. 

Efallai y bydd pobl sydd eisiau gwneud y 'peth iawn' yn teimlo'n ansicr, neu efallai’n 

poeni am gael pethau'n anghywir.  

Sut dylem ni symud ymlaen? 

Awgrymir bod Grŵp Cyflawni Croesawu Anabledd yn cael ei sefydlu, sy'n cynnwys 

pobl o bob esgobaeth sydd â phrofiad bywyd o anabledd. Dylai unigolyn anabl ei 

gadeirio.  

Dylid sefydlu'r grŵp cyn gynted â phosibl, gan ddatblygu ei gynllun gwaith a'i gylch 

gorchwyl ei hun. Rhagwelir y byddai'n paratoi adroddiad interim yn amlinellu cynnydd 

ac argymhellion pellach ar gyfer sesiwn Hydref 2027 o gyfarfod y Corff Llywodraethol 

ac yn cwblhau ei waith o fewn 2 flynedd. 



Rhestrir enghreifftiau o'r mathau o gwestiynau y gallai'r grŵp fynd i'r afael â nhw 

isod: 

1. Polisi 

• A ddylem gael polisi i’r Eglwys yng Nghymru ar anabledd, sy'n cwmpasu staff, 

clerigion a chynulleidfaoedd?   

• A ddylai'r Eglwys yng Nghymru danysgrifio'n ffurfiol i'r model cymdeithasol o 

anabledd?  

• Sut mae ein polisi yn ymwneud â'n dealltwriaeth o Dduw ac o'n cenhadaeth 

Gristnogol? 

• A allwn ni ddatblygu disgwyliad gofynnol i safleoedd ac adeiladau weithio tuag 

atynt dros amser? 

• A allem ni ddatblygu disgwyliad gofynnol ar ddarparu gwybodaeth? 

• A ddylai croesawu anabledd fod yn rhan o'r cwricwlwm ar gyfer addysg 

ddiwinyddol a datblygiad proffesiynol parhaus? 

 

2. Croeso 

• Mae pobl anabl bob amser yn gwirio gwefannau cyn ymweld â lle newydd. A 

allwn ni helpu Ardaloedd Cenhadaeth/Gweinidogaeth gyda chynnwys a 

awgrymir ar gyfer gwefannau, a chyda hygyrchedd y gwefannau? 

• A allem ni ddatblygu canllawiau i groesawyr eglwysi? 

 

3. Cydlynu 

• Pa adnoddau y gellid eu darparu ar lefel daleithiol ac esgobaethol?    

• A ddylai hyn gynnwys cyngor ar sut i ymgysylltu â chymunedau i nodi 

cyfleoedd ar gyfer gwelliannau?  

• A allem ni ddatblygu litwrgi a/neu adnoddau newydd ar gyfer plant a 

theuluoedd? 

• Sut gallwn ni gefnogi swyddogion adeiladau mewn esgobaethau?  

• Sut gallwn ni helpu esgobaethau/Ardaloedd Cenhadaeth/Gweinidogaeth i 

gael gafael ar gyllid grant i gefnogi gwelliannau hygyrchedd? 

Enghreifftiau yn unig sydd yma.   

Model adnoddau 

Cynigir bod y gwaith yn cael ei gydlynu a'i gefnogi ar lefel y dalaith gan gynnwys 

drwy ddarparu mynediad at feddalwedd addas ar gyfer cymryd cofnodion ac ati. 

Dylai cynrychiolwyr y grŵp gael eu treuliau wedi’u had-dalu am ymweliadau a 

chyfarfodydd nad ydynt yn cael eu cynnal ar-lein. P'un a yw’r cyfarfodydd yn cael eu 

cynnal yn rhithwir neu yn y cnawd, byddai angen cyllideb cymorth cleientiaid, yn 

dibynnu ar ofynion hygyrchedd aelodau’r grŵp. Gallai hyn gynnwys dehongliad BSL, 

palanteip (adrodd llais i destun), gwefuslefaru, braille, a / neu brint bras i hwyluso 

cyfranogiad mewn cyfarfodydd. Bydd costau cymorth a hygyrchedd cleientiaid yn 

amrywio yn dibynnu ar hyd a lled y gwaith a’i gymhlethdod/ Mae costau dangosol ar 



gyfer palanteip yn £25-£80 yr awr; dehongliad BSL tua £165 fesul hanner diwrnod, 

£330 y dydd ar gyfer pob dehonglydd, a byddai angen cyllidebu ar gyfer dau 

ohonynt.   

Bydd angen cyfieithu unrhyw ddogfennau ac adnoddau gwefan a baratoir gan y grŵp 

i'r Gymraeg a'u paratoi mewn print bras, fersiynau Easyread a BSL. Bydd y costau 

hyn yn amrywio yn ôl maint yr adnodd: bydd fersiynau hawdd eu deall (Easyread) 

tua £100 y dudalen, dogfen fer Braille tua £180, dehongliad BSL fideo heb siarad tua 

£80 yr awr.  

Casgliad  

Byddai sefydlu grŵp cyflawni o'r natur hon yn arwydd pwerus bod yr Eglwys yng 

Nghymru yn gwerthfawrogi ac yn croesawu pobl anabl ac wedi ymrwymo i gael 

gwared ar rwystrau i gyfranogiad llawn yn ei bywyd a'i haddoliad. 

 

Y Parchedig Dr Sue Hurrell, a'r awduron a restrir uchod, Mawrth 2026. 


